
Riżultati Prinċipali tal-Kunsill 

Qafas għall-Klima u l-Enerġija 

Il-Kunsill kellu dibattitu ta’ orjentazzjoni dwar il-qafas għall-klima u l-enerġija għall-2030 bħala 
parti mis-segwitu għall-konklużjonijiet tal-Kunsill Ewropew ta’ Ottubru. Huwa kkonċentra fuq il-
proċess ta’ governanza l-ġdid, li ser jirfed l-implimentazzjoni tal-qafas u jgħin biex jiġi żgurat li l-
UE tilħaq l-għanijiet tal-politika tagħha tal-enerġija. 

Suq intern tal-enerġija 

Il-Kunsill adotta konklużjonijiet dwar it-tlestija tas-suq intern tal-enerġija. 

Il-ministru Claudio de Vicenti, li mexxa l-laqgħa, qal: "il-konklużjonijiet huma pass importanti 
dwar suġġett li poġġejna fil-qalba tas-semestru tagħna. Kif intqal diġà fil-laqgħa informali tal-
ministri tal-enerġija f'Milan, suq tal-enerġija kompletament integrat jikkontribwixxi għall-għanijiet 
tradizzjonali kollha tal-politika tal-enerġija: inaqqas l-ispejjeż tal-enerġija, iżid is-sigurtà tal-
enerġija u jippermetti l-integrazzjoni tal-enerġija rinnovabbli fis-suq. Fid-dawl tal-objettivi li jitlesta 
s-suq intern tal-enerġija sal-2014 u li jintemm l-iżolament fil-qasam tal-enerġija sal-2015, il-
konklużjonijiet jidentifikaw azzjonijiet ta’ prijorità għal aktar sforzi”.  

Strateġija tal-2020 

Il-Kunsill kellu dibattitu ta' orjentazzjoni dwar ir-rieżami intermedju tal-istrateġija Ewropa 
2020. Il-ministri indirizzaw, minn perspettiva tal-politika tal-enerġija, is-suċċess tal-istrateġija 
s’issa, kif ukoll prijoritajiet ġodda possibbli għaż-żmien li fadlilha. 

Bidla indiretta fl-użu tal-art (bijokarburanti) 

Il-Kunsill adotta wkoll, mingħajr dibattitu, il-pożizzjoni tiegħu fl-ewwel qari dwar l-abbozz ta’ 
direttiva dwar it-tibdil indirett tal-użu tal-art (ILUC) li temenda d-direttivi dwar il-kwalità tal-
karburant u l-enerġija rinnovabbli. 

Din l-adozzjoni ser twitti t-triq għan-negozjati li ġejjin mal-Parlament Ewropew. L-għan tad-
direttiva proposta huwa li jingħata bidu għal transizzjoni għal bijokarburanti li jwasslu għal tnaqqis 
sostanzjali fil-gassijiet b’effett ta’ serra, filwaqt li jiġu protetti l-investimenti li saru u li tingħata 
perspettiva aktar ċara għall-investiment. 

1  Meta dikjarazzjonijiet, konklużjonijiet jew riżoluzzjonijiet ikunu ġew adottati formalment mill-Kunsill, dan 
ikun indikat fl-intestatura tas-suġġett ikkonċernat u t-test jitqiegħed bejn il-virgoletti. 

  Id-dokumenti li r-referenzi tagħhom jingħataw fit-test qegħdin fis-sit tal-Internet tal-Kunsill 
http://www.consilium.europa.eu. 

  Atti adottati b'dikjarazzjonijiet għall-minuti tal-Kunsill li jkunu jistgħu jinħarġu għall-pubbliku huma 
indikati b'asterisk; dawn id-dikjarazzjonijiet qegħdin fuq is-sit tal-Internet tal-Kunsill imsemmi hawn fuq 
jew jistgħu jinkisbu mill-Uffiċċju tal-Istampa. 

PUNTI LI ĠEW DISKUSSI 

Qafas għall-klima u l-enerġija għall-2030 

Il-Kunsill kellu dibattitu ta' orjentazzjoni dwar il-qafas għall-klima u l-enerġija għall-2030 bħala 
segwitu tal-Kunsill Ewropew t'Ottubru (konklużjonijiet tal-Kunsill Ewropew) fuq il-bażi ta' 
mistoqsijiet imħejjija mill-Presidenza (16113/14) dwar il-governanza tal-qafas. 

Il-Kummissjoni enfasizzat ir-rabta bejn l-iżvilupp tal-Unjoni tal-Enerġija u l-proċess ta' governanza 
li għandu jiġi stabbilit għall-qafas tal-2030. 

Fir-rigward tal-proċess ta’ governanza l-ġdid, li għandu jirfed l-implimentazzjoni tal-qafas 
miftiehem, il-ministri inġenerali kkunsidraw li l-proċess il-ġdid ser jikkontribwixxi għall-
konsistenza tal-politika tal-UE f’dan il-qasam iżda jrid jinżamm flessibbli kemm jista’ jkun, peress 
li jkun applikabbli għal perjodu kemxejn twil u m’għandux iżid mal-piż amministrattiv. 

Id-dibattitu kkonferma li biex jintlaħaq kunsens dwar l-indikaturi ewlenin tal-enerġija għall-
monitoraġġ ta’ politika dwar il-klima/l-enerġija tkun meħtieġa aktar kunsiderazzjoni. Il-ministri 
semmew ukoll xi aspetti oħra li jistgħu jiġu koperti minn dan il-monitoraġġ, flimkien ma' dawk 
proposti mill-Kummissjoni. 

Ħafna mill-istati membri wrew ukoll ix-xewqa li jkunu involuti mill-qrib fl-iżvilupp tal-proċess ta’ 
governanza sabiex tiġi żgurata sjieda konġunta ġenwina mal-Kummissjoni u biex tiżdied l-
effiċjenza tiegħu. 

Il-kwistjonijiet ewlenin enfasizzati fid-dibattitu kienu dawn li ġejjin: 

– il-potenzjal ta’ kooperazzjoni u koordinazzjoni reġjonali fil-proċessi ta' pjanifikazzjoni 
biex jappoġġaw l-integrazzjoni tas-suq, filwaqt li jitqiesu ċ-ċirkostanzi speċifiċi tal-istati 
membri 

– l-importanza tad-dekarbonizzazzjoni, b’mod partikolari tas-settur tat-trasport, li huwa 
wieħed mill-aktar setturi intensivi fl-enerġija u jaqsam ukoll il-fruntieri 

– inkomplu nindirizzaw ir-rilokazzjoni ta' emmissjonijiet tal-karbonju, sabiex tiġi garantita l-
kompetittività tal-industriji Ewropej 

– it-tisħiħ tar-rwol tal-konsumaturi 

– jiġu żgurati prezzijiet tal-enerġija li jintlaħqu mill-konsumaturi u l-industrija 

http://register.consilium.europa.eu/doc/srv?l=EN&f=ST%20169%202014%20INIT
http://register.consilium.europa.eu/pdf/mt/14/st10/st10299.mt14.pdf

– l-importanza li jitlestew interkonnessjonijiet tal-elettriku u l-gass bejn l-Istati Membri u l-
iżvilupp ta’ “netwerks intelliġenti” 

– jiġi esplorat il-potenzjal tas-settur tal-enerġija u l-klima li jiġbed investimenti fil-qafas tal-
pjan ta' investiment propost tal-President tal-Kummissjoni Juncker 

Il-presidenza qalet li l-kontribut tal-ministri ser jitqiesu mill-Kummissjoni fir-riflessjonijiet li ser 
tkompli tagħmel dwar l-iżvilupp tal-proċess ta' governanza flimkien mal-istati membri. Il-
presidenza Latvjana li jmiss qed tħejji aktar diskussjonijiet dwar is-suġġett. 

It-tlestija tas-suq intern tal-enerġija 

Il-Kunsill adotta konklużjonijiet dwar it-tlestija tas-suq intern tal-enerġija. Dawn jinqasmu fi tliet 
kategoriji: 

– miżuri li għandhom jittieħdu sabiex jitlesta s-suq intern tal-enerġija. 

–  swieq bl-ingrossa 

–  swieq ta' bejgħ bl-imnut 

Huma jikkonċentraw b’mod partikolari fuq 

– l-adozzjoni u l-implimentazzjoni ta' kodiċi tan-netwerk 

– l-implimentazzjoni ta' proġetti ta' interess komuni 

– interkonnessjonijiet 

– kooperazzjoni fuq il-livell tal-UE bejn l-amministrazzjonijiet nazzjonali, l-awtoritajiet 
regolatorji nazzjonali u l-operaturi tan-netwerk 

– l-integrazzjoni tas-suq reġjonali 

– kooperazzjoni bejn il-fruntieri 

– li l-konsumaturi jsiru aktar konxji u jiġu involuti aktar 

Il-Presidenza ġibdet l-attenzjoni li l-Kunsill Ewropew tenna f’bosta okkażjonijiet l-għan ambizzjuż 
tat-tlestija tas-suq intern tal-enerġija sa tmiem l-2014, kif ukoll tal-iżvilupp ta’ interkonnessjonijiet 
tajbin, sabiex jintemm kull iżolament ta’ stati membri min-netwerks tal-gass u tal-elettriku tal-UE 
sal-2015. 

http://register.consilium.europa.eu/doc/srv?l=EN&f=ST%2016037%202014%20INIT

Il-Kummissjoni stqarret ir-rieda tagħha li taħdem mill-qrib mal-istati membri sabiex jiġu identifikati 
l-ostakli li jista' jkun hemm għat-tlestija tas-suq intern sabiex jgħinuhom iħaffu l-proċeduri. 

Il-Kunsill talab li jsir eżami mill-Kummissjoni li jsegwi l-progress li jkun sar sal-2016. 

Eżami intermedju tal-istrateġija Ewropa 2020 

Il-Kunsill kellu dibattitu ta' orjentazzjoni dwar l-eżami intermedju tal-istrateġija Ewropa 2020. Dak 
li ħareġ mid-dibattitu ser ikun parti mir-rapport ta’ sinteżi li għandu jiġi approvat mill-Kunsill 
Ewropew f’Diċembru u ser jagħti gwida għal proposti sussegwenti tal-Kummissjoni bil-għan li 
jtejbu l-implimentazzjoni tal-istrateġija. 

Biex tmexxi d-dibattitu l-presidenza għamlet tliet mistoqsijiet li għandhom jiġu indirizzati minn 
perspettiva ta’ politika tal-enerġija dwar is-suċċess tal-istrateġija s’issa u prijoritajiet ġodda 
possibbli għaż-żmien li fadlilha (16114/14). 

Il-ministri qablu b’mod ġenerali dwar l-importanza tal-istrateġija Ewropa 2020 bħala għodda biex 
tiġi żgurata l-konsistenza tal-politiki tal-UE. F'dak li għandu x'jaqsam mal-klima u l-enerġija, 
ikkontribwixxiet ukoll għal viżibilità u sens ta’ impenn akbar, peress li l-UE kienet fit-triq it-tajba 
biex tilħaq il-miri tagħha f’dan il-qasam. 

Il-politika tal-klima/l-enerġija marbuta mal-istrateġija Ewropa 2020 mhux biss dehret li qed iż/id is-
sostenibbiltà tas-settur tal-enerġija, iżda tista' tikkontribwixxi wkoll għat-tkabbir ekonomiku u l-
ħolqien tax-xogħol billi tiżgura aktar enerġija kompetittiva u bi prezz li jintlaħaq għad-djar u n-
negozji. 

Ġie enfasizzat li pprovdiet ukoll aktar sigurtà tal-provvista tal-enerġija u naqqsu l-ispiża tal-
importazzjoni tal-enerġija, filwaqt li għenet l-iżvilupp ta’ setturi ekoloġiċi u innovattivi ġodda u 
żiedet l-impjiegi f’setturi marbutin mal-enerġija. 

Madankollu, għadu meħtieġ aktar xogħol biex jintlaħqu dawn l-għanijiet, u ċerti oqsma marbutin, 
bħall-integrazzjoni tas-suq u l-iżvilupp tan-netwerk, għadhom lura. 

Intwera wkoll tħassib dwar ir-riskju ta’ proċessi ta’ governanza li jirkbu lil xulxin, marbutin b’mod 
partikolari mal-qafas tal-2030 u s-Semestru Ewropew. L-istati membri b'hekk kienu favur li 
jitnaqqsu kemm jista' jkun l-obbligi ta’ rappurtaġġ, filwaqt li jingħata kontribut għall-inizjattivi. 

L-eżami intermedju ta' Ewropa 2020 għalhekk m'għandux idaħħal aktar għanijiet jew leġislazzjoni, 
iżda jintegra dawk diġà miftiehma mill-Kunsill Ewropew. 

http://register.consilium.europa.eu/pdf/mt/14/st10/st10299.mt14.pdf

Bosta stati membri appellaw għal involviment aktar mill-qrib tal-parlamenti nazzjonali u partijiet 
interessati fil-proċess tas-Semestru Ewropew. 

Ġie rrakkomandat ukoll li tingħata importanza lir-reindustrijalizzazzjoni u l-kompetittività Ewropej 
fl-istrateġija. 

Il-Kummissjoni ssottolinjat li Ewropa 2020 kienet ikkontribwixxiet ukoll għal għarfien dejjem 
akbar tal-ħtieġa tal-ġlieda kontra t-tibdil fil-klima, anki min-naħa tal-industrija, u semmiet il-
pożizzjoni tal-UE li tinsab fuq quddiem f’dan il-qasam. Hija ġibdet l-attenzjoni wkoll għall-punt li 
r-riflessjoni dwar il-governanza futura tas-Semestru Ewropew kienet proċess dejjem għaddej, u li l-
kontribut tal-istati membri huwa dejjem merħba bih. 

Relazzjonijiet internazzjonali 

Il-presidenza u l-Kummissjoni għarrfu wkoll lill-ministri dwar l-iżviluppi li saru dan l-aħħar fil-
qasam tar-relazzjonijiet esterni fl-enerġija. 

– Kunsill Enerġija bejn l-UE u l-Istati Uniti 

Il-laqgħa tal-Kunsill tal-Enerġija bejn l-UE u l-Istati Uniti li saret fit-3 ta’ Diċembru 2014 fi 
Brussell spiċċat bi stqarrija konġunta għall-istampa li kkonċentrat b’mod partikolari fuq l-Ukraina, 
is-sigurtà tal-enerġija, il-politika tal-enerġija u r-riċerka u t-teknoloġija tal-enerġija kif ukoll il-
klima u l-enerġija. 

• Stqarrija konġunta għall-istampa tal-Kunsill tal-Enerġija bejn l-UE u l-Istati Uniti 

– Ftehim dwar il-gass bejn l-Ukraina, ir-Russja u l-UE 

L-Ukraina, ir-Russja u l-UE ffirmaw ftehim trilaterali dwar il-gass dwar il-provvisti tal-gass tax-
xitwa fit-30 ta’ Ottubru 2014. Il-Viċi President tal-Kummissjoni Šefčovič qal li l-Kummissjoni 
beħsiebha tappoġġa riforma tal-enerġija fl-Ukraina. 

– Komunità tal-Enerġija 

It-12-il laqgħa tal-Kunsill Ministerjali tal-Komunità tal-Enerġija saret fit-23 ta’ Settembru 2014 fi 
Kiev, l-Ukraina. Din ikkonċentrat fuq l-investiment fil-klima, l-implimentazzjoni tal-acquis tal-
Komunità tal-Enerġija, u l-funzjonament aħjar tal-istituzzjonijiet tal-Komunità tal-Enerġija. 

http://europa.eu/rapid/press-release_IP-14-2341_en.htm

– Trattat dwar il-Karta tal-Enerġija 

Il-25 laqgħa tal-Konferenza dwar il-Karta tal-Enerġija, li saret fis-26 u s-27 ta’ Novembru 2014 
f’Astana, il-Kazakistan, adottat id-Dikjarazzjoni ta’ Astana 2015-2019, li tistabbilixxi l-prijoritajiet 
tal-proċess tal-Karta tal-Enerġija għall-ħames snin li ġejjin. 

• Dikjarazzjoni ta' Astana 

– Grupp Strateġiku għall-Kooperazzjoni Internazzjonali fl-Enerġija 

Il-Grupp Strateġiku għall-Kooperazzjoni Internazzjonali fl-Enerġija ltaqa’ fis-7 ta’ Novembru 2014 
fi Brussell, biex jiddiskuti r-relazzjonijiet fl-enerġija bejn l-UE u l-Asja Ċentrali. Il-Kummissjoni tat 
ukoll aġġornament dwar l-aħħar żviluppi fuq il-Kuritur tal-Gass tan-Nofsinhar. 

– Relazzjonijiet Ewro-Mediterranji u konferenza ta’ livell għoli 

Il-Presidenza Taljana u l-Kummissjoni nedew mill-ġdid id-djalogu u l-kooperazzjoni Ewro-
Mediterranja fl-enerġija f'konferenza ta’ livell għoli li saret fit-18 u d-19 ta’ Novembru 2014 
f’Ruma. Il-konferenza ddiskutiet, b'mod partikolari, il-bini ta' pont tal-enerġija Ewro-Mediterranju: 
l-importanza strateġika tan-netwerks Ewro-Mediterranji tal-gass u l-elettriku fil-kuntest tas-sigurtà 
tal-enerġija. 

• Konferenza ta' livell għoli: stqarrija finali mill-presidenza u l-Kummissjoni 

– Sħubija tal-Lvant 

It-12-il laqgħa tal-Pjattaforma tas-Sħubija tal-Lvant saret fit-23 ta’ Ottubru fi Brussell. Din 
iddiskutiet, b'mod partikolari, kwistjonijiet ta’ sigurtà tal-provvista. 

– Aġenzija Internazzjonali tal-Enerġija 

Il-Kummissjoni għarrfet lill-ministri dwar l-aħħar sitwazzjoni attwali f'dak li għandu x'jaqsam mal-
kooperazzjoni mill-qrib tal-UE mal-Aġenzija Internazzjonali tal-Enerġija. 

http://www.encharter.org/fileadmin/user_upload/document/Astana_Declaration_2014_ENG.pdf
http://www.medreg-regulators.org/Portals/45/immagini_home/Rome_Final_statement_on_the_HighLevel_Conference.pdf

Affarijiet oħra 

Il-ġejjieni tal-Forum Ewropew dwar l-Enerġija Nukleari 

Id-delegazzjoni Slovakka għarrfet lill-ministri dwar il-pożizzjoni tal-pajjiżi tal-Grupp Visegrad 
dwar il-futur tal-Forum Ewropew tal-Enerġija Nukleari u l-inizjattiva tal-Kummissjoni biex 
tinkorporaha fil-Forum aktar ġenerali ta’ Berlin (16366/14). 

Il-Viċi President tal-Kummissjoni Šefčovič qal li ma kienet ittieħdet l-ebda deċiżjoni biex il-Forum 
Ewropew tal-Enerġija Nukleari jingħaqad mal-Forum ta’ Berlin u li t-triq 'il quddiem ser tiġi 
diskussa flimkien mas-Slovakkja u r-Repubblika Ċeka f’Jannar. 

Programm ta' ħidma tal-Presidenza Latvjana li jmiss 

Il-Presidenza Latvjana li jmiss ippreżentat il-programm ta' ħidma tagħha għall-enerġija għall-ewwel 
nofs tal-2015 (16145/14). 

Il-presidenza Latvjana ser taħdem biex tiddefinixxi l-prinċipji ewlenin tal-kunċett tal-Unjoni tal-
Enerġija. Ser tikkonċentra wkoll fuq it-tlestija u fuq aktar żvilupp tas-suq intern tal-enerġija, l-
implimentazzjoni tal-istrateġija għas-sigurtà tal-enerġija Ewropea u l-ewwel elementi tal-istruttura 
ta’ governanza skont il-qafas ta' politika dwar il-klima u l-enerġija għall-2030. 

Il-presidenza ser tipprova wkoll tilħaq qbil mal-Parlament Ewropew dwar id-direttiva dwar il-bidla 
indiretta fl-użu tal-art. 

http://ec.europa.eu/energy/nuclear/forum/forum_en.htm
http://ec.europa.eu/energy/events/20140211_berlin_energy_forum_en.htm
http://register.consilium.europa.eu/pdf/en/14/st16/st16366.en14.pdf
http://register.consilium.europa.eu/pdf/en/14/st16/st16145.en14.pdf

PUNTI OĦRAJN LI ĠEW APPROVATI 

ENERĠIJA 

Tibdil indirett fl-użu tal-art 

Il-Kunsill adotta l-pożizzjoni tiegħu fl-ewwel qari (10710/14) u d-dikjarazzjoni tar-raġunijiet tal-
Kunsill (10710/14 ADD 1) dwar l-abbozz ta’ direttiva dwar it-tibdil indirett fl-użu tal-art (ILUC) li 
temenda d-direttivi dwar il-kwalità tal-karburant (98/70/KE) u l-enerġija rinnovabbli (2009/28/KE). 
Il-pożizzjoni komuni ssegwi l-qbil politiku li ntlaħaq fil-Kunsill tal-Enerġija fit-13 ta' Ġunju 2014. 

L-għan tad-direttiva proposta huwa li tinbeda transizzjoni għal bijokarburanti li jnaqqsu b'mod 
sostanzjali l-gassijiet b'effett ta' serra meta jiġu rrappurtati wkoll emissjonijiet proviżorji stmati 
minn tibdil indirett fl-użu tal-art, filwaqt li jiġu protetti l-investimenti eżistenti. Id-direttiva 
tirrikonoxxi u tindirizza wkoll il-fenomenu ILUC, tibda transizzjoni għal bijokarburnati b'riskji 
aktar baxxi ta' ILUC u tipprovdi perspettiva ta' investiment aktar ċara filwaqt li tħares l-investimenti 
li saru. 

Id-delegazzjoni Belġjana vvutat kontra u d-delegazzjoni Portugiża astjeniet. 

Għal aktar dettalji ara l-istqarrija għall-istampa. 

AFFARIJIET ĠENERALI 

Emenda tar-regoli ta' proċedura tal-Kunsill - aġġornament taċ-ċifra tal-popolazzjoni tal-UE 

Il-Kunsill adotta deċiżjoni li temenda r-regoli ta’ proċedura tiegħu sabiex jaġġorna ċ-ċifri tal-
popolazzjoni ta’ kull stat membru għas-sena 2015 (15832/14). 

Skont regoli ġodda fis-seħħ sa mill-1 ta' Novembru 2014, meta deċiżjoni jkollha tittieħed mill-
Kunsill b'maġġoranza kwalifikata, irid jiġi verifikat li l-istati membri li jikkostitwixxu l-
maġġoranza kwalifikata jirrappreżentaw mill-inqas 65 % tal-popolazzjoni tal-UE. Deċiżjoni 
b’maġġoranza kwalifikata teħtieġ l-appoġġ minn mill-inqas 55 % tal-istati membri, jiġifieri 
attwalment 16-il stat membru. 

Ara wkoll in-nota informattiva: Metodu ġdid ta’ kalkolu ta’ maġġoranza kwalifikata fil-Kunsill 

http://register.consilium.europa.eu/pdf/en/14/st10/st10710.en14.pdf
http://register.consilium.europa.eu/doc/srv?l=EN&f=ST%207550%202014%20INIT
http://register.consilium.europa.eu/pdf/mt/14/st10/st10299.mt14.pdf
http://www.consilium.europa.eu/uedocs/cms_data/docs/pressdata/EN/genaff/144960.pdf

POLITIKA TAL-KUMMERĊ 

Organizzazzjoni Dinjija tal-Kummerċ — Dħul tas-Seychelles 

Il-Kunsill adotta deċiżjoni li tistabbilixxi l-pożizzjoni li għandha tittieħed mill-UE fi ħdan il-Kunsill 
Ġenerali tal-Organizzazzjoni Dinjija tal-Kummerċ dwar id-dħul tar-Repubblika tas-Seychelles. 

Il-pożizzjoni tal-UE hija li tapprova d-dħul tas-Seychelles fl-Organizzazzjoni Dinjija tal-Kummerċ. 

AMBJENT 

Ekotikketta tal-UE - estensjoni tal-validità tal-kriterji ekoloġiċi 

Il-Kunsill iddeċieda li ma jopponix l-adozzjoni ta' deċiżjoni tal-Kummissjoni li temenda d-
Deċiżjonijiet 2009/563/KE, 2009/564/KE, 2009/578/KE, 2010/18/KE, 2011/264/UE, 2011/382/UE 
u 2011/383/UE sabiex tittawwal il-validità tal-kriterji ekoloġiċi għall-għoti tal-Ekotikketta tal-UE lil 
ċerti prodotti (15099/14). 

Id-deċiżjoni tal-Kummissjoni hija soġġetta għall-proċedura regolatorja bi skrutinju. Dan ifisser li 
issa li l-Kunsill ta l-kunsens tiegħu, il-Kummissjoni tista' tadotta d-deċiżjoni, sakemm ma 
joġġezzjonax il-Parlament Ewropew. 

Standards ta’ rendiment għall-emissjonijiet minn karozzi ġodda tal-passiġġieri 

Il-Kunsill iddeċieda li ma joġġezzjonax għal regolament delegat tal-Kummissjoni tal-31 ta' 
Novembru 2014 li jemenda Anness I tar-Regolament (KE) Nru 443/2009 tal-Parlament Ewropew u 
tal-Kunsill sabiex iqis l-evoluzzjoni tal-massa ta' karozzi ġodda tal-passiġġieri rreġistrati fl-2011, l-
2012 u l-2013 (15079/14). 

Ir-Regolament (KE) Nru 443/2009 jistabbilixxi standards ta' rendiment għall-emissjonijiet għal 
karozzi ġodda tal-passiġġieri bħala parti mill-approċċ integrat tal-Komunità għat-tnaqqis tal-
emissjonijiet ta' CO2 minn vetturi ħfief. Il-valur tal-massa medja użat għall-kalkolu tal-emissjonijiet 
speċifiċi tas-CO2 għal kull karozza ġdida tal-passiġġieri għandu jiġi aġġustat kull tliet snin biex iqis 
kull bidla fil-massa medja ta' vetturi ġodda rreġistrati fl-UE. 

Ir-regolament huwa att delegat skont artikolu 290 tat-Trattat dwar il-Funzjonament tal-UE. Dan 
ifisser li issa li l-Kunsill ta l-kunsens tiegħu, l-att jista' jidħol fis-seħħ, sakemm il-Parlament 
Ewropew ma joġġezzjonax għalih. 

http://register.consilium.europa.eu/pdf/en/14/st15/st15099.en14.pdf
http://register.consilium.europa.eu/pdf/en/14/st15/st15079.en14.pdf

Qbid u ħżin ġeoloġiku ta' CO2 u enerġija rinnovabbli - Proġetti ta' demostrazzjoni 

Il-Kunsill iddeċieda li ma jopponix l-adozzjoni ta’ deċiżjoni tal-Kummissjoni li temenda d-
Deċiżjoni 2010/670/UE dwar l-estensjoni ta’ ċerti skadenzi stabbiliti f'artikolu 9 u artikolu 11(1) ta’ 
din id-deċiżjoni (15014/14). 

Id-Deċiżjoni 2010/670/UE tistabbilixxi l-kriterji u l-miżuri għall-finanzjament ta’ proġetti 
kummerċjali ta’ dimostrazzjoni li l-għan tagħhom huwa l-qbid u l-ħżin ġeoloġiku ta’ CO2 
f’kundizzjonijiet ta’ sigurtà għall-ambjent, kif ukoll ta’ proġetti ta’ dimostrazzjoni ta’ teknoloġiji 
innovattivi ta’ enerġija rinnovabbli, fl-ambitu tal-iskema għall-iskambju ta’ kwoti tal-emissjonijiet 
ta’ gassijiet serra. 

Id-deċiżjoni tal-Kummissjoni hija soġġetta għall-proċedura regolatorja bi skrutinju. Dan ifisser li 
issa li l-Kunsill ta l-kunsens tiegħu, il-Kummissjoni tista' tadotta d-deċiżjoni, sakemm ma 
joġġezzjonax il-Parlament Ewropew. 

LIĠI DWAR L-IKEL 

Materjal tal-plastik irriċiklat f’kuntatt mal-ikel 

Il-Kunsill iddeċieda li ma jopponix l-adozzjoni ta' regolament li jemenda r-Regolament tal-
Kummissjoni 282/2008 dwar materjal u oġġetti tal-plastik irriċiklati maħsuba li jiġu f'kuntatt mal-
ikel (14231/14). 

Ir-regolament tal-Kummissjoni huwa soġġett għall-proċedura regolatorja bi skrutinju. Dan ifisser li, 
issa li l-Kunsill ta l-kunsens tiegħu, il-Kummissjoni tista' tadottah, sakemm il-Parlament Ewropew 
ma joġġezzjonax. 

 

http://register.consilium.europa.eu/pdf/en/14/st15/st15014.en14.pdf
http://register.consilium.europa.eu/pdf/en/14/st14/st14231.en14.pdf

